
Nsiriin, nsiirin ! 
Nsiriin, nsiirin  
Waati dɔ kɛra  
Wa n dalen don a la, k’a kɛra.
A kɛra e ɲɛna wa ?  
E de bɛn’a lakali anw ye ! 

3

Don dɔ sɔgɔma, 
Sonsannin solila ka bɔ 
farawo kɔnɔ n’o y’a 
siyɔrɔ ye.

Sɔɔnin, Suruku kɔngɔtɔ dɔ nana 
tɛmɛ farawo in da la.

A y’a kɔlɔsi ko Sonsannin ka 
so in lankolon don. 

Surukuba y’a miiri : « A ko sogo  
dɔ bɛ segin ka na si nin kɔnɔ. 
Ne bɛn’a kɔnɔ yan. 
N’a donna, n b’a dun. » 

Su kolen, Sonsannin seginna ka na 
a siyɔrɔ la.  Nka nin Sonsannin in 
tun ka kegun kosɛbɛ. 
A kulela k’a fɔ : « He farawo, 
ne ka farawo, ne seginna ! »

Surukuba tun kɔrɔtɔlenba 
bɛ k’a kɔnɔ. 

O la, Surukuba y’a miiri ko :  
« Munna Sonsannin bɛ kuma 
farawo fɛ ? »

Sonsanni kulela ko kura : 
« He farawo, ne ka farawo, 
ne tun y’a fɔ i ye k’i ka n jaabi ni 
n seginna ka na n ka so. 
N’i ma n jaabi, n bɛ taa si yɔrɔ 
wɛrɛ la ! »

Surukuba y’a miiri ko :  
« Ka ne to yan, farawo tɛna 
Sonsannin jaabi, wa Sonsanni 
bɛna taa. »

O kɛlen, Surukuba pɛrɛnna 
k’a fɔ :  « He Sonsannin, 
nteri Sonsannin, don !  Ko bɛ ka 
ɲi yan – an ye tile kɛ hɛrɛ la ! »

Nka Sonsannin kabakoyalen y’a 
tulow lamaga k’i kan to :  
« Mun ? Farawo min bɛ kuma ? 
Jɔni ye nin ɲɔgɔn ye ! 
Ni ne donna nin farawo in kɔnɔ, 
n bɛna Suruku kɔngɔtɔ naloma dɔ 
sɔrɔ yen ! »

Sonsanni ye yɛlɛ kunba kɛ ka boli 
ka taa tu fin kɔnɔ ka Surukuba to 
makɔnɔni na.

